Татар  мәктәбенең 10 нчы сыйныф укучылары өчен 

татар теленнән үткәрелә торган республика олимпиадасы биремнәре

(2012/2013 нче уку елы)
1. Игътибар белән укыгыз. Сөйләм хаталарын төзәтегез.


1. Студентларның автопарковканың 30 сум торуы өчен зарланачакларына әзер булыгыз. 2. Алар кая күбрәк түләсәләр, шунда хезмәт куялар. 3. Безнең уку йортын тәмамлаучыларның барысы да эш таба, чөнки аларның берсе дә биржада тормый. 4. Әлеге мәсьәләне яшь белгечләргә ярдәм итүче федераль программа кысаларында өлешчә хәл итүгә ирешелгән. 5. Тиздән аэропортта пошлинасыз сәүдә итүче кибетләр ачылыр. 6. Узып баручы елның яңалыгы булып, башкалабызда спорт корылмаларының күпләп салынуы тора.

2. VII-VIII сыйныфлар өчен гамәлдәге татар теле дәреслекләренең авторларын языгыз.


3. Җөмләдәге һәр сүздә өчәр фонетик билге күрсәтегез.

Казанда борынгы биналар саклана.

4. Хикәяне укыгыз. Аның буенча төзелгән тестларда берәр дөрес җавапны билгеләгез.

Нәкый Исәнбәт

1) Сынаганыгыз бардыр: кайбер исемнәрдә ирексездән игътибарны үзенә тарта торган ниндидер бер көч була. 2) Андый исем һәрвакытта кызыксыну уята, гел нидер көтәргә мәҗбүр итә... 3) Моның сере, әлбәттә, исемнең үзендә түгел, ә иясендә. 4) Халык әйткәнчә, исем кешене бизәми, ә кеше үзе исемен бизи. 5) Бу хакыйкать Нәкый Исәнбәткә аеруча туры килә: ул үзе, бары тик үзе исемен олы, мактаулы, хөрмәтле итте. 

6) Без бик хаклы рәвештә Нәкый Исәнбәтне галим дибез. 7) Аның гыйльми эшләре  әдәби хезмәтләреннән һич тә ким түгел. 8) Иң элек ул тел хәзинәбезне өйрәнүдә, туплауда, тәртипкә салуда бик күп эшләде. 9) Аннары халкыбызның фольклор байлыгын җыю, өйрәнү эшенә гаять зур хезмәт куйды. 10) Калын томнар булып чыккан халык мәкальләре җыелмасын әнә шул олы хезмәтнең беренче зур, җитди нәтиҗәсе итеп карарга кирәк. 11) Болар өстенә, тагын язучының кулында озак еллардан бирле җыелып, томнар тәшкил итәрлек дәрәҗәдә тупланган, гыйльми нигездә тәртипкә салынган татар мәзәкләре, табышмаклары, җырлары, такмазалары бар. 12) Инде без аның борынгы әдәбият язмаларын өйрәнү, аннары драматургия, поэзия буенча теоретик мәкаләләр язу кебек хезмәтләрен дә искә алсак, бу затның эшчәнлегенә гаҗәпләнмичә һәм сокланмыйча һич мөмкин түгел. 13) Әдип балалар әдәбияты буенча зур хезмәтләре һәм классик язучыларның әсәрләрен тәрҗемә итүе белән дә танылды.
14) Нәкый Исәнбәт – тынгысыз язучы. 15) Аның иҗат юлы тап-такыр да шоп-шома гына булмады. 16) Заманыбызның катлаулы чорлары аша узганда, ул сөртенеп, тайгалап та куйгалады. 17) Моның өчен каты тәнкыйтьләрне дә ишетте. 18) Әмма нинди генә сынауларга дучар ителмәсен, һәрвакытта туган халкына итагатьле, халкының бөек максатларына тугрылыклы булып калды.

19) Нәкый Исәнбәт – көчле кеше. 20) Ярты гасырдан артык гомерен авыр иҗат эшенә бирде. 21) Аңа татар халкының мәхәббәт-хөрмәте мәңгегә яшәр. (Ә. Еникидән)

Тестлар

1. Ирен ассимиляциясе булган сүз кайсы җөмләдә?
1) Без бик хаклы рәвештә Нәкый Исәнбәтне галим дибез. 2) Аның гыйльми эшләре  әдәби хезмәтләреннән һич тә ким түгел. 3) Иң элек ул тел хәзинәбезне өйрәнүдә, туплауда, тәртипкә салуда бик күп эшләде. 4) Аннары халкыбызның фолькор байлыгын җыю, өйрәнү эшенә гаять зур хезмәт куйды.

2. Кече тел (увуляр) ассимиляциясе булган сүз кайсы җөмләдә?

1) Аның иҗат юлы тап-такыр да шоп-шома гына булмады. 2) Нәкый Исәнбәт – тынгысыз язучы. 3) Нәкый Исәнбәт – көчле кеше. 4) Ярты гасырдан артык гомерен авыр иҗат эшенә бирде.
3. Кайсы җөмләдә ирен гармониясенә буйсынган сүз юк?

1) Бу хакыйкать Нәкый Исәнбәткә аеруча туры килә: ул үзе, бары тик үзе исемен олы, мактаулы, хөрмәтле итте. 2) Калын томнар булып чыккан халык мәкальләре җыелмасын әнә шул олы хезмәтнең беренче зур, җитди нәтиҗәсе итеп карарга кирәк. 3) Заманыбызның катлаулы чорлары аша узганда, ул сөртенеп, тайгалап та куйгалады. 4) Дөрес җавап юк.

4. Әйтелеше белән язылышы туры килмәгән сүзләр рәтен билгеләгез.
1) өйрәнү, туры, кебек; 2) хезмәт, аның, нәтиҗәсе; 3) тупланган, сокланмыйча, гыйльми; 4) нинди, дучар, хөрмәте.

5. Кайсы җөмләдә басымы ахыргы иҗеккә төшмәгән сүзләр бар?

1) Халык әйткәнчә, исем кешене бизәми, ә кеше үзе исемен бизи. 2) Без бик хаклы рәвештә Нәкый Исәнбәтне галим дибез. 3) Калын томнар булып чыккан халык мәкальләре җыелмасын әнә шул олы хезмәтнең беренче зур, җитди нәтиҗәсе итеп карарга кирәк. 4) Заманыбызның катлаулы чорлары аша узганда, ул сөртенеп, тайгалап та куйгалады.

6. Ике сүзе саңгырау тартыклардан гына торган җөмләне күрсәтегез.

1) Аннары халкыбызның фольклор байлыгын җыю, өйрәнү эшенә гаять зур хезмәт куйды.2) Моның өчен каты тәнкыйтьләрне дә ишетте. 3) Әмма нинди генә сынауларга дучар ителмәсен, һәрвакытта туган халкына итагатьле, халкының бөек максатларына тугрылыклы булып калды. 4) Ярты гасырдан артык гомерен авыр иҗат эшенә бирде.

7. Кайсы җөмләдә бер сүз төркеменән икенчесенә күчү юлы белән ясалган сүз бар?

1) Сынаганыгыз бардыр: кайбер исемнәрдә ирексездән игътибарны үзенә тарта торган ниндидер бер көч була. 2) Моның сере, әлбәттә, исемнең үзендә түгел, ә иясендә. 3) Әдип балалар әдәбияты буенча зур хезмәтләре һәм классик язучыларның әсәрләрен тәрҗемә итүе белән дә танылды. 4) Аның иҗат юлы тап-такыр да шоп-шома гына булмады.

8. Кайсы җөмләдә кушма сүз бар?

1) Иң элек ул тел хәзинәбезне өйрәнүдә, туплауда, тәртипкә салуда бик күп эшләде. 2) Аннары халкыбызның фолькор байлыгын җыю, өйрәнү эшенә гаять зур хезмәт куйды. 3) Халык әйткәнчә, исем кешене бизәми, ә кеше үзе исемен бизи. 4) Бу хакыйкать Нәкый Исәнбәткә аеруча туры килә: ул үзе, бары тик үзе исемен олы, мактаулы, хөрмәтле итте. 

9. Кайсы җөмләдә алынма сүзләр юк?
1) Без бик хаклы рәвештә Нәкый Исәнбәтне галим дибез. 2) Аннары халкыбызның фолькор байлыгын җыю, өйрәнү эшенә гаять зур хезмәт куйды. 3) Инде без аның борынгы әдәбият язмаларын өйрәнү, аннары драматургия, поэзия буенча теоретик мәкаләләр язу кебек хезмәтләрен дә искә алсак, бу затның эшчәнлегенә гаҗәпләнмичә һәм сокланмыйча һич мөмкин түгел. 4) Дөрес җавап юк.

10. 1 нче, 3 нче, 4 нче һәм 5 нче җөмләләрнең барсында да кайсы төркемчәгә кергән алмашлыклар бар?

1) зат алмашлыклары; 2) күрсәтү алмашлыклары; 3) билгеләү алмашлыклары; 4) билгесезлек алмашлыклары.

11. Кайсы җөмләдә төшем юнәлешендәге өч фигыль бар?
1) Иң элек ул тел хәзинәбезне өйрәнүдә, туплауда, тәртипкә салуда бик күп эшләде. 2) Аннары халкыбызның фолькор байлыгын җыю, өйрәнү эшенә гаять зур хезмәт куйды. 3) Калын томнар булып чыккан халык мәкальләре җыелмасын әнә шул олы хезмәтнең беренче зур, җитди нәтиҗәсе итеп карарга кирәк. 4) Болар өстенә, тагын язучының кулында озак еллардан бирле җыелып, томнар тәшкил итәрлек дәрәҗәдә тупланган, гыйльми нигездә тәртипкә салынган татар мәзәкләре, табышмаклары, җырлары, такмазалары бар.

12. Кайсы җөмләләрдә билгеләү алмашлыгы җыйнак аныклагыч буларак кулланылган?

1) 1 нче һәм 2 нче; 2) 2 нче һәм 3 нче; 3) 4 нче һәм 5 нче; 4) өч җавап та дөрес.

13. Кайсы җөмләдә баш килештәге исем белән белдерелгән аергыч бар?

1) Нәкый Исәнбәт – тынгысыз язучы. 2) Аның иҗат юлы тап-такыр да шоп-шома гына булмады. 3) Заманыбызның катлаулы чорлары аша узганда, ул сөртенеп, тайгалап та куйгалады. 4) Моның өчен каты тәнкыйтьләрне дә ишетте.

14. Кереш сүз булган җөмләне күрсәтегез.

1) Моның сере, әлбәттә, исемнең үзендә түгел, ә иясендә. 2) Халык әйткәнчә, исем кешене бизәми, ә кеше үзе исемен бизи. 3) Бу хакыйкать Нәкый Исәнбәткә аеруча туры килә: ул үзе, бары тик үзе исемен олы, мактаулы, хөрмәтле итте. 4) Без бик хаклы рәвештә Нәкый Исәнбәтне галим дибез.

15. Кайсы җөмләдә кисәкчәләр очрамый?

1) Әдип балалар әдәбияты буенча зур хезмәтләре һәм классик язучыларның әсәрләрен тәрҗемә итүе белән дә танылды. 2) Аның иҗат юлы тап-такыр да шоп-шома гына булмады. 3) Моның өчен каты тәнкыйтьләрне дә ишетте. 4) Дөрес җавап бирелмәгән.

16. 8 нче җөмләне сүзтезмәләргә таркатыгыз.
17. 5 нче җөмләнең гомуми төрен билгеләгез.

18. Исем фигыльләр белән белдерелгән аергыч булган җөмләнең номерын языгыз.

19. Тезүче теркәгечләр булган җөмләләрнең номерларын күрсәтегез.

20. Аерымланган вакыт хәле булган җөмләнең номерын языгыз.

21. Күләм-чама рәвешләре булган җөмләләрнең номерларын күрсәтегез.

22. Хикәядәге саннарның төркемчәләрен билгеләгез.
23. Тексттан синоним сүзләрне табып языгыз.
5. Хикәядәге соңгы өч җөмләне ничек аңлыйсыз? Алардагы фикерләрне 5-7 җөмлә белән дәвам итеп языгыз.
6. Текстта тыныш билгеләреннән ике нокта очрый. Алар ни өчен куелган? Кагыйдәсен языгыз. Ике нокта куюның  башка тагын нинди очракларын беләсез? Фикерләрегезне  мисаллар белән раслагыз.
7. Җөмләне һәм аннан соң бирелгән җавапларны игътибар белән укыгыз. Җаваплардагы хаталарны төзәтегез.

Бер көнне шундый хәл булды: иртән,  тулай торактан чыгып, без мәктәпкә барганда, дөньяга яз исе аңкыган иде. (М. Мәһдиев)

1. Бу тиңдәш түгел иярүле күп иярченле катлаулы кушма җөмлә.

2. Ике нокта тиңдәш кисәкләр алдыннан куелган.

3. Төнне  сүзенең әйтелеше белән язылышы туры килә: 5 хәреф һәм 5 аваз бар.

4. Торактан – торак- тамыры, -тан чыгыш килеш кушымчасы.

Барганда - хикәя фигыль, затланышлы, билгесез үткән заманда,  III зат берлек санда, җөмләдә хәбәр булып килгән.
Иртән - уртаклык исем, берлек санда, чыгыш  килештә, җөмләдә вакыт хәле булып килгән.
3

